
A.L. 264 tal-2015

ATT DWAR IR-REGOLATUR GĦAS-SERVIZZI
TAL-ENERĠIJA U L-ILMA

(KAP. 545)

Regolamenti tal-2015 li jemendaw ir-Regolamenti dwar Skema 
ta’ Tariffi Feed-in (Elettriku Ġenerat minn Stallazzjonijiet 

Fotovoltajċi tax-Xemx) (Emenda Nru. 2)

BIS-SAĦĦA tas-setgħat mogħtija bl-artikolu 37(1) tal-Att dwar
ir-Regolatur għas-Servizzi tal-Enerġija u l-Ilma, il-Ministru għall-
Enerġija u s-Saħħa, wara konsultazzjoni mar-Regolatur għas-Servizzi
tal-Enerġija u l-Ilma, għamel dawn ir-regolamenti li ġejjin:- 

Titolu u bidu 
fis-seħħ.

L.S. 423.46

1. (1) It-titolu ta’ dawn ir-regolamenti hu r-Regolamenti
tal-2015 li jemendaw ir-Regolamenti dwar Skema ta’ Tariffi Feed-in
(Elettriku Ġenerat minn Stallazzjonijiet Fotovoltajċi tax-Xemx)
(Emenda Nru. 2), u dawn ir-regolamenti għandhom jinqraw u
jiftiehmu ħaġa waħda mar-Regolamenti dwar Skema ta’ Tariffi Feed-
in (Elettriku Ġenerat minn Stallazzjonijiet Fotovoltajċi tax-Xemx),
hawn iżjed ’il quddiem imsejħa "ir-regolamenti prinċipali".

(2) Il-paragrafu (b) tar-regolament 12 li jissostitwixxi l-partita
4 tat-Tieni Skeda tar-regolamenti prinċipali għandu jitqies li daħal fis-
seħħ fit-13 ta’ Lulju 2015.

Jemenda r-
regolament 2 
tar-regolamenti 
prinċipali.

2. Ir-regolamenti 2 tar-regolamenti prinċipali għandu jiġi
emendat kif ġej:

(a) minnufih wara t-tifsira "bdil fl-użu tal-fond"
għandha tidħol it-tifsira ġdida li ġejja:

" "bidu tax-xogħlijiet" tfisser l-iktar kmieni
possibbli jew tal-bidu ta’ xogħlijiet ta’ kostruzzjoni relatati
mal-investiment, jew l-ewwel impenn legali vinkolanti
għall-ordni ta’ tagħmir jew kwalunkwe impenn ieħor li
jagħmel l-investiment irriversibbli. Ix-xiri tal-art u x-
xogħlijiet preparatorji bħall-kisba ta’ permessi u t-twettiq
ta’ studji ta’ vijabilità, mhumiex meqjusa bħala l-bidu tax-
xogħlijiet. Għall-akkwiżizzjonijiet, "bidu tax-xogħlijiet"
tfisser il-mument li fih jiġu akkwistati assi marbuta
direttament mal-istabbiliment akkwistat;";

(b) minnufih wara t-tifsira "ikkummissjonat" għandha
tidħol it-tifsira ġdida li ġejja:

" "intrapriża" tfisser kull entità li hija involuta
f’attività ekonomika, irrispettivament mill-istatus legali
tagħha u mill-mod li bih tiġi ffinanzjata. Għall-finijiet ta’
din it-tifsira "entità" tinkludi kull persuna naturali jew
ġuridika involuta fil-forniment ta’ servizz jew beni fis-
suq;";

(ċ) minnufih wara t-tifsira ġdida "intrapriża" għandha
tidħol it-tifsira ġdida li ġejja:

" "intrapriża f'diffikultà" tfisser intrapriża li sseħħ
fir-rigward tagħha mill-inqas waħda minn dawn iċ-
ċirkostanzi:

(a) fil-każ ta’ kumpannija b’responsabbiltà
limitata (minbarra SME li tkun ilha teżisti għal
anqas minn tliet snin jew, għall-għanijiet ta’
eliġibbiltà għall-għajnuna ta’ finanzjament ta’
riskju, SME li fi żmien seba’ snin minn meta l-
ewwel bejgħ kummerċjali tagħha jikkwalifika għal
investimenti ta’ finanzjamenti ta’ riskju wara
diliġenza dovuta mill-intermedjarju finanzjarju
magħżul), fejn aktar minn nofs il-kapital azzjonarju
sottoskritt tagħha jkun sparixxa bħala riżultat ta’
telf akkumulat. Dan hu l-każ meta t-tnaqqis ta’ telf
akkumulat minn riżervi (u l-elementi kollha l-oħra
ġeneralment ikkunsidrati bħala parti mill-fondi
proprji tal-kumpannija) iwassal għal ammont
kumulattiv li jaqbeż nofs il-kapital azzjonarju
sottoskritt. Għall-finijiet ta’ din id-dispożizzjoni,
"kumpannija b’responsabbiltà limitata" tirreferi,
b’mod partikolari, għat-tipi ta’ kumpanniji
msemmija fl-Anness I tad-Direttiva 2013/34/UE* u
"kapital azzjonarju" tinkludi, fejn rilevanti, kull
primjum ta’ ishma;

(b) fil-każ ta’ kumpannija fejn mill-anqas
xi membri għandhom responsabbiltà illimitata
għad-dejn tal-kumpannija (minbarra SME li tkun
ilha teżisti għal anqas minn tliet snin jew, għall-
għanijiet ta’ eliġibbiltà għall-għajnuna ta’

* Id-Direttiva 2013/34/UE tal-Parlament Ewropew u tal-Kunsill tas-26 ta' Ġunju
2013 dwar id-dikjarazzjonijiet finanzjarji annwali, id-dikjarazzjonijiet
finanzjarji konsolidati u r-rapporti relatati ta’ ċerti tipi ta’ intrapriżi, li temenda
d-Direttiva 2006/43/KE tal-Parlament Ewropew u tal-Kunsill u li tħassar id-
Direttivi tal-Kunsill 78/660/KEE u 83/349/KEE.

finanzjament ta’ riskju, SME li fi żmien seba’ snin
minn meta l-ewwel bejgħ kummerċjali tagħha
jikkwalifika għal investimenti ta’ finanzjament ta’
riskju wara diliġenza dovuta mill-intermedjarju
finanzjarju magħżul), fejn aktar minn nofs il-
kapital tagħha kif muri fil-kontijiet tal-kumpannija
jkun sparixxa bħala riżultat ta’ telf akkumulat.
Għall-finijiet ta’ din id-dispożizzjoni, "kumpannija
fejn mill-anqas xi membri għandhom
responsabbiltà illimitata għad-dejn tal-kumpanija"
tirreferi, b’mod partikolari għat-tipi ta’ kumpanniji
msemmija fl-Anness II tad-Direttiva 2013/34/UE;

(ċ) meta l-intrapriża tkun suġġetta għal
proċedimenti ta’ insolvenza kollettivi jew
tissodisfa l-kriterji skont il-liġi domestika tagħha
biex titqiegħed fi proċedimenti ta’ insolvenza
kollettivi fuq talba tal-kredituri tagħha;

(d) meta l-intrapriża tkun irċeviet għajnuna
għas-salvataġġ u tkun għadha ma rrimborżatx is-
self jew ma temmitx il-garanzija, jew tkun irċeviet
għajnuna għar-ristrutturar u għadha soġġetta għal
pjan ta’ ristrutturar.

(e) fil-każ ta’ intrapriża li mhijiex SME,
meta, għall-aħħar sentejn:

(i) id-dejn kontabilistiku għall-
proporzjon ta’ ekwità tal-intrapriża jkun
akbar minn 7,5 u

(ii) il-proporzjoni ta’ imgħax kopert
tal-EBITDA tal-intrapriża jkun taħt il-1,0.".

Jissostitwixxi r-
regolament 3 
tar-regolamenti 
prinċipali.

3. Ir-regolament 3 tar-regolamenti prinċipali għandu jiġi
sostitwit bir-regolament ġdid li ġej:

"3. (1) Dawn ir-regolamenti għandhom japplikaw għal
kull stallazzjoni fotovoltajka tax-xemx b’kapaċità ta’ inqas
minn 1000kWp, sakemm dik l-istallazzjoni fotovoltajka tax-
xemx tkun installata jew f’fond residenzjali jew domestiku jew
f’fond mhux residenzjali jew f’dar istituzzjonali u tkun
konnessa mas-sistema tad-distribuzzjoni direttament jew
indirettament bit-tagħmir xieraq ta’ protezzjoni u ta’ kejl:

Iżda, għall-finijiet biex tiġi kalkulata il-kapaċità
totali fotovoltajka tax-xemx installata, l-istallazzjonijiet bl-

istess kodiċi tal-bini għandhom jitqiesu li jkunu stallazzjonijiet
b’punt ta’ konnessjoni komuni mal-grilja tal-elettriku u il-kWp
ta’ dawn l-istallazzjonijiet għandu jitqies b’mod kumulativ.

(2) Dawn ir-regolamenti ma għandhomx japplikaw għal:

(a) intrapriża li tkun soġġetta għal ordni pendenti
ta’ rkupru wara deċiżjoni tal-Kummissjoni Ewropea
preċedenti li tiddikjara għajnuna bħala illegali u
inkompatibbli mas-suq intern;

(b) intrapriża f’diffikultà,

u l-intrapriżi msemmija fil-paragrafi (a) u (b) għandhom jiġu
preklużi milli japplikaw u li jitħallsu jew jibbenefikaw minn
tariffa feed-in taħt dawn ir-regolamenti.".

Jemenda r-
regolament 4 
tar-regolamenti 
prinċipali.

4. Ir-regolament 4 tar-regolamenti prinċipali għandu jiġi
emendat kif ġej:

(a) is-subregolament (1) tiegħu għandu jiġi sostitwit
bis-subregolament ġdid li ġej:

"(1) Fil-każ ta’ stallazzjoni fotovoltajka tax-xemx
ikkummissjonata u konnessa mas-sistema tad-
distribuzzjoni b’arranġamenti netti ta’ kejl permezz tat-
tagħmir xieraq ta’ kejl ipprovdut mill-operatur tas-sistema
ta’ distribuzzjoni qabel ma daħlu fis-seħħ dawn ir-
regolamenti, l-operatur ta’ stallazzjoni għandu jżomm l-
arranġamenti netti ta’ kejl eżistenti mal-operatur tas-
sistema ta’ distribuzzjoni u jitħallas it-tariffa spill-off għal
kull elettriku ġenerat mill-istallazzjoni fotovoltajka tax-
xemx u esportat lejn is-sistema tad-distribuzzjoni mħallsa
qabel ma daħlu fis-seħħ dawn ir-regolamenti:

Iżda li l-operatur ta’ stallazzjoni ma għandux
iżid il-kapaċità ta’ istallazzjoni fotovoltajka tax-xemx
ikkummissjonata u mqabbda mas-sistema ta’
distribuzzjoni b’arranġamenti nett ta’ kejl."; u

(b) is-subregolamenti (3), (4) u (5) għandhom jiġu
mħassra u s-subregolamenti (6), (7), (8) u (9) għandhom jiġu
enumerati mill-ġdid bħala s-subregolamenti (3), (4), (5) u (6)
rispettivament.

Jemenda r-
regolament 5 
tar-regolamenti 
prinċipali.

5. Ir-regolament 5 tar-regolamenti prinċipali għandu jiġi
emendat kif ġej:

(a) is-subregolament (1) tiegħu għandu jiġi sostitwit
bis-subregolament ġdid li ġej:

"(1) It-tariffa feed-in għandha tkun dovuta minn
meta l-istallazzjoni fotovoltajka tax-xemx tiġi konnessa
għall-ewwel darba mas-sistema tad-distribuzzjoni kif
previst fir-regolament 3 u tipproduċi l-elettriku
esklużivament mill-istallazzjoni fotovoltajka tax-xemx."; u

 (b) is-subregolament (3) tiegħu għandu jiġi mħassar u
s-subregolamenti (4) u (5) għandhom jiġu enumerati mill-ġdid
bħala s-subregolamenti (3) u (4) rispettivament.

Jemenda r-
regolament 7 
tar-regolamenti 
prinċipali.

6. Is-subregolament (2) tar-regolament 7 tar-regolamenti
prinċipali għandu jiġi sostitwit bis-subregolament ġdid li ġej:

"(2) L-ammont massimu ta’ elettriku ġenerat mill-
istallazzjonijiet fotovoltajċi tax-xemx u esportat lejn is-sistema
tad-distribuzzjoni stabbilit fit-Tielet Skeda għandu jkun
magħmul minn elettriku ġenerat u esportat lejn is-sistema tad-
distribuzzjoni permezz ta’ stallazzjonijiet fotovoltajċi tax-xemx
approvati mir-Regolatur għall-ħlas tat-tariffa feed-in matul is-
snin li għalihom ġew stabbiliti l-limiti għall-elettriku ġġenerat u
esportat lejn is-sistema tad-distribuzzjoni.".

Jemenda r-
regolament 9 
tar-regolamenti 
prinċipali.

7. Fis-subregolament (1) tar-regolament 9 tar-regolamenti
prinċipali, minflok il-kliem "regolament 4(7)" għandhom jidħlu l-
kliem "regolament 4(4)".

Jemenda r-
regolament 10 
tar-regolamenti 
prinċipali.

8. Il-paragrafu (b) tar-regolament 10 tar-regolamenti
prinċipali għandu jiġi sostitwit bil-paragrafu ġdid li ġej:

"(b) jitolbu l-approvazzjoni minn qabel lir-Regolatur u
lill-operatur tas-sistema ta’ distribuzzjoni b’dak il-mod u
manjiera li dawn jistgħu raġonevolment jeħtieġu, jekk l-
istallazzjoni fotovoltajka tax-xemx tkun se tinqalgħa minn mal-
konnessjoni jew se tiġi trasferita, mibjugħa jew b’xi mod ieħor
modifikata hekk li tnaqqas il-prestazzjoni tagħha matul il-
perjodu tal-ħlas garantit tat-tariffa feed-in kif stabbilit f’dawn ir-
regolamenti;".

Jemenda r-
regolament 11 
tar-regolamenti 
prinċipali.

9. Ir-regolamenti 11 tar-regolamenti prinċipali għandu jiġi
emendat kif ġej:

(a) minnufih wara l-kliem "sid il-ġdid tal-istallazzjoni"
għandhom jiżdiedu l-kliem ", bla ħsara għall-approvazzjoni
minn qabel tar-Regolatur"; u

(b) il-paragrafi (a), (b) u (ċ) tal-proviso tiegħu
għandhom jiġu sostitwiti bil-paragrafi ġodda li ġejjin:

"(a) is-sid il-ġdid tal-istallazzjoni ma għandhux
jitqies mill-operatur tas-sistema ta’ distribuzzjoni u mir-
Regolatur bħala l-operatur ġdid ta’ stallazzjoni jekk dak l-
operatur ta’ stallazzjoni ma jkunx konformi ma’ xi liġi,
permess jew rekwiżit ieħor b’rabta mal-istallazzjoni
fotovoltajka tax-xemx;

(b) is-sid il-ġdid tal-istallazzjoni għandu jinforma
lill-operatur tas-sistema ta’ distribuzzjoni u jitlob l-
approvazzjoni tar-Regolatur b’din il-bidla bħala
proprjetarju fil-forma u l-manjiera stabbiliti minnhom,
flimkien ma’ kull prova dokumentarja u informazzjoni li
jistgħu jistabilixxu għal dawk l-għanijiet;

(ċ) l-operatur il-ġdid ta’ stallazzjoni għandu jieħu
f’idejh l-obbligi kollha li kellu l-operatur preċedenti tal-
istallazzjoni.".

Jemenda r-
regolament 12 
tar-regolamenti 
prinċipali.

10. Is-subregolamenti (1), (2) u (3) tar-regolament 12 tar-
regolamenti prinċipali għandhom jiġu sostitwiti bis-subregolamenti
ġodda li ġejjin:

"(1) Fil-każ ta’ tibdiliet rilevanti fl-istallazzjoni
fotovoltajka tax-xemx kaġunati minn -

(a) bdil fl-użu tal-fond fejn tkun tinsab l-
istallazzjoni fotovoltajka tax-xemx;

(b) bdil tad-detentur tal-kont;

(ċ) trasferiment ta’ istallazzjoni fotovoltajka tax-
xemx f’fond ieħor differenti b’kodiċi tal-fond differenti
iżda fejn isir l-istess użu;

(d) trasferiment ta’ istallazzjoni fotovoltajka tax-
xemx f’fond ieħor differenti b’kodiċi tal-fond differenti u
fejn isir użu differenti;

(e) bdil fl-għażla tat-tariffa feed-in minn "biegħ l-
elettriku kollu ġenerat" għal "iġġenera l-elettriku qabel
xejn biex tużah int stess" jew viċiversa,

it-tariffa feed-in għandha tibqa’ l-istess hekk kif oriġinarjament
approvata mir-Regolatur u skont l-iskema tat-tariffa feed-in li
tkun fis-seħħ matul is-sena meta l-istallazzjoni fotovoltajka tax-

xemx kienet ġiet approvata bit-tariffa feed-in għall-ewwel
darba.

(2) Fil-każ fejn l-operatur tal-istallazzjoni jżid il-
kapaċità tal-ġenerazzjoni tal-istallazzjoni fotovoltajka tax-xemx
li hija konnessa mas-sistema ta’ distribuzzjoni u li tibbenefika
minn FIT, it-tariffa feed-in li għandha titħallas mill-operatur tas-
sistema tad-distribuzzjoni u l-perjodu għall-ħlas garantit tat-
tariffa feed-in għandhom jibqgħu l-istess bħal dik approvata
mir-Regolatur u dik il-kapaċità miżjuda ma għandhiex tkun
eliġibbli għall-ħlas ta’ dik it-tariffa feed-in u kull elettriku
esportat li jaqbeż il-limitu approvat bħala parti mit-tariffa feed-
in għandu jitħallas bl-ispiża marġinali.

(3) Il-bidliet elenkati fis-subregolamenti (1) u (2)
għandhom jibdew japplikaw biex jingħata l-ħlas tat-tariffa feed-
in mid-data meta jsir l-ewwel qari tal-meter wara d-data meta
tiġi ppreżentata applikazzjoni lill-operatur tas-sistema ta’
distribuzzjoni għall-approvazzjoni tiegħu u sabiex dan jieħu
kull azzjoni meħtieġa.

(4) Il-bidla fil-lokalità ta’ installazzjoni fotovoltajka
tax-xemx minn waħda mtella’ fuq saqaf għal waħda mtella’ ’l
fuq mill-art jew viċiversa, għall-finijiet tal-iskema għandha tkun
ipprojbita u kull bidla bħal din għandha twassal għall-irtirar tat-
tariffa feed-in:

Iżda li dan għandu japplika biss meta t-tariffa feed-
in applikabbli għall-installazzjonijiet fotovoltajċi tax-xemx
imtella’ fuq saqaf u mtella’ ’l fuq mill-art ma tkunx identika.".

Jemenda l-
Ewwel Skeda li 
tinsab mar-
regolamenti 
prinċipali.

11. L-Ewwel Skeda li tinsab mar-regolamenti prinċipali
għandha tiġi emendata kif ġej:

(a) il-partita 3 għandha tiġi sostitwita bil-partita li
ġejja:

"3. L-istallazzjoni fotovoltajka tax-xemx tkun
ġiet approvata mir-Regolatur sabiex tipparteċipa fl-iskema
FIT matul is-sena li għaliha tkun tapplika t-tariffa feed-in
applikabbli. Id-data ta’ sottomissjoni tat-talba għall-
parteċipazzjoni fl-iskema FIT għandha tiġi meqjusa fid-
determinazzjoni ta’ eliġibbiltà għall-iskema FIT.";

(b) il-partita 6 għandha tiġi sostitwita bil-partita li
ġejja:

"6. L-istallazzjoni fotovoltajka tax-xemx tiġi

kkummissjonata u applikazzjoni biex l-istallazzjoni tiġi
konnessa mas-sistema ta' distribuzzjoni tkun ġiet
sottomessa lill-operatur tas-sistema ta’ distribuzzjoni
mhux aktar tard minn tnax-il xahar mid-data tal-
approvazzjoni tal-FIT mir-Regolatur.

Fil-każ li l-istallazzjoni fotovoltajka tax-xemx ma
tkunx ġiet  ikkummissjonata u l-applikazzjoni biex l-
istallazzjoni tiġi konnessa mas-sistema ta’ distribuzzjoni
ma tkunx ġiet ippreżentata lill-operatur tas-sistema ta’
distribuzzjoni fl-imsemmija tnax-il xahar, l-eliġibbiltà
għall-FIT għandha tkun soġġetta għal li l-benefiċjarju tal-
FIT japplika mar-Regolatur għal estensjoni, liema
estensjoni ma għandhiex tkun ta’ aktar minn tnax-il xahar,
u li tista’ tingħata darba biss. Ir-rata tal-FIT li tkun
applikabbli dakinhar għandha tkun dik fis-seħħ fil-ħin tas-
sottomissjoni tal-applikazzjoni għal tali estensjoni mill-
benefiċjarju. L-applikazzjoni għal estensjoni għandha ssir
fi żmien tletin jum li għandhom jitqiesu li jibdew
jiddekorru sa mill-ewwel jum li jiġi minnufih wara t-tmiem
tal-imsemmi perijodu ta’ tnax-il xahar permessi għall-
ikkummissjonar u s-sottomissjoni tal-applikazzjoni għal
konnessjoni mas-sistema ta' distribuzzjoni."; u

(ċ) minnufih wara l-partita 7 għandhom jiżdiedu l-
partiti ġodda li ġejjin:

"8. Bla ħsara għal kull ħtieġa oħra taħt din l-
iskema jew xi liġi oħra, fl-ebda każ ma għandu l-bidu tax-
xogħlijiet tal-istallazzjoni fotovoltajka tax-xemx jibda
qabel is-sottomissjoni ta’ applikazzjoni għal tariffa feed-in
u l-approvazzjoni ta’ dik it-tariffa feed-in mir-Regolatur.

9. L-applikant għal tariffa feed-in għandu
jissottometti applikazzjoni bil-miktub lir-Regolatur u
jirċievu allokazzjoni tal-FIT mir-Regolatur qabel il-bidu
tax-xogħlijiet. L-applikazzjoni għal tariffa feed-in għandu
jkun fiha mill-inqas l-informazzjoni li ġejja:

(a) l-isem u d-daqs tal-intrapriża;

(b) id-deskrizzjoni tal-proġett, inklużi d-
dati ta’ meta se jibda u jispiċċa;

(ċ) il-lok tal-proġett;

(d) il-lista tal-ispejjeż tal-proġett;

(e) it-tip ta’ għajnuna u l-ammont ta’
finanzjament pubbliku meħtieġ għall-proġett.".

Jemenda t-Tieni 
Skeda li tinsab 
mar-regolamenti 
prinċipali.

12. It-Tieni Skeda li tinsab mar-regolamenti prinċipali
għandha tiġi emendata kif ġej:

(a) il-partita 1 tagħha għandha tiġi sostitwita b’dan li
ġej:

"1. Fil-każ ta’ elettriku ġenerat esklussivament
minn stallazzjonijiet fotovoltajċi tax-xemx -

(a) fejn applikazzjoni għall-iskema FIT, li
tissodisfa l-ħtiġiet kollha, kienet ippreżentata u
approvata mir-Regolatur għall-perjodi ta’ żmien
imsemmija fit-Tabella A; u

(b) installati fit-tip ta’ stallazzjoni, f’Malta
u Għawdex, skont ir-regolament 3; u

(ċ) esportat lejn is-sistema ta’
distribuzzjoni sa limitu annwali kalkulat bħala
kWp moltiplikat b’1600h; u

(d) għal perjodu ta’ pagament garantit tat-
tariffa feed-in ta’ għoxrin (20) sena;

(e) fejn applikazzjoni biex stallazzjoni
fotovoltajka tax-xemx tibbenefika minn għotja ma
tkunx saret jew stallazzjoni fotovoltajka tax-xemx
ma tkunx ibbenefikat minn għotja għall-
investiment kapitali inizzjali,

it-tariffa feed-in li għandha titħallas mill-operatur tas-
sistema ta’ distribuzzjoni lill-operatur ta’ stallazzjoni għal
elettriku ġenerat minn stallazzjoni fotovoltajka tax-xemx u
provdut lill-operatur tas-sistema ta’ distribuzzjoni għandha
tkun skont l-ammonti għal kull kWh, limitazzjonijiet ta’
kapaċità individwali tal-istallazzjoni fotovoltajka tax-
xemx u unitajiet massimi allokati kull sena għal ħlas ta’
kull tariffa feed-in kif stabbilit fit-Tabella A kif ġej:

F’konformità mal-prinċipju abbażi li jinqeda min
jiġi l-ewwel, ir-Regolatur jirriserva d-dritt li jieqaf jaċċetta
applikazzjonijiet għal tariffa feed-in jekk, fl-opinjoni
tiegħu, ikun irċieva applikazzjonijiet suffiċjenti li jilħqu l-
unitajiet massimi totali allokati għall-ħlas ta’ FIT għal
stallazzjonijiet fotovoltajċi f'termini tat-Tabella A u dan
wara l-pubblikazzjoni ta’ avviż f'dan is-sens fil-website
tar-Regolatur.

L-irċevuta ta’ kull applikazzjoni mir-Regolatur ma
għandhiex tiġi meqjusa bħala aċċettazzjoni jew
approvazzjoni tagħha u dan bl-ebda mod possibbli ma
jagħti lok għal xi obbligu min-naħa tar-Regolatur biex
jalloka tariffa feed-in lill-applikant.

Applikazzjonijiet li ġew riċevuti taħt skemi
preċedenti mhumiex eliġibbli taħt l-iskema FIT fit-Tabella
A. Dawn l-applikazzjonijiet għandhom jerġgħu jiġu
sottomessi mill-ġdid lir-Regolatur għall-approvazzjoni
tiegħu, jekk dan ikun applikabbli.

L-unitajiet Massimi Allokati fit-Tabella A għal kull
Skema FIT ma jinkludux unitajiet minn istallazzjonijiet
fotovoltajċi tax-xemx li skont il-partita 6 tal-Ewwel Skeda
jibbenefikaw minn estensjoni kif imsemmi f’dik il-
partita.";

(b) il-partita 4 tagħha għandha tiġi sostitwita b’dan li
ġej:

"4. Fil-każ ta’ elettriku ġenerat esklużivament

Tabella A: Caps u Tariffi Feed-in applikabbli għall-istallazzjonijiet fotovoltajċi tax-
xemx approvati taħt din l-iskema

Skema FIT Tip ta’ 
stallazzjoni

Kapaċità tal-
istallazzjoni 
fotovoltajka 

tax-xemx

Tariffi Feed-in 
applikabbli bejn it-

3 ta’ Awwissu 
2015 u d-29 ta’ 

Jannar 2016

Unitajiet Massimi 
Allokati kull sena 

għal ħlas ta’ FIT lil 
sistemi fotovoltajċi 
approvati taħt din 
l-Iskema FIT bejn 
it-3 ta’ Awwissu 
2015 u d-29 ta’ 

Jannar 2016

(a) Kull stallazzjoni
=>1kWp u
<40kWp

15.5-il ċenteżmu
għal kull kWh

3.2GWh fis-sena 
(2MWp)

(b) Kull stallazzjoni
=>40kWp u 

<1MWp
15-il ċenteżmu 
għal kull kWh

17.6 GWh fis-sena 
(11MWp)

minn stallazzjonijiet fotovoltajċi tax-xemx -

(a) approvati għall-iskema FIT mit-13 ta’
Lulju 2015 sat-30 ta’ Ġunju 2016; u

(b) installati fuq bini residenzjali jew
domestiku kif hemm fir-regolament 3; u

(ċ) esportati lejn is-sistema ta’
distribuzzjoni sa limitu annwali kalkulat bħala
kWp moltiplikat b’1600h; u

(d) meta l-operatur tal-istallazzjoni
jibbenefika minn għotja ta’ mhux iżjed minn 50%
tal-investiment kapitali tal-bidu dwar l-istallazzjoni
fotovoltajka tax-xemx,

it-tariffa feed-in li għandha titħallas mill-operatur tas-
sistema ta’ distribuzzjoni lil-operatur ta’ stallazzjoni għal
elettriku ġenerat minn stallazzjonijiet fotovoltajċi tax-
xemx u provdut lill-operatur tas-sistema ta’ distribuzzjoni
għandha tkun tammonta għal 16.5-il ċenteżmu għal kull
kWh għal perjodu ta’ ħlas garantit tat-tariffa feed-in ta’ sitt
(6) snin għal elettriku ġenerat minn stallazzjonijiet
fotovoltajċi tax-xemx li jkunu jinsabu Malta u Għawdex.";
u

(ċ) il-partiti 5 u 6 tagħha għandhom jiġu imħassra.

Jemenda t-Tielet 
Skeda li tinsab 
mar-regolamenti 
prinċipali.

13. Fit-Tielet Skeda li tinsab mar-regolamenti prinċipali,
minflok il-kliem "2014 għandu jammonta għal 148,000,000 kWh"
għandhom jidħlu l-kliem "2016 għandu jammonta għal 180,000,000
kWh.".

